
			O mundo é como unha macedonia ou un xeado de tutifruti. Hai xente para todos os gustos. Existen persoas simpáticas, antipáticas, maniáticas, lunáticas, aristocráticas, fanáticas, reumáticas… Estas últimas pasan a vida anoxadas, especialmente nos días neboentos. A néboa é moi traidora. Cando respiran, méteselles dentro do corpo polos buratos do nariz, provocando que lles doia desde a punta do pé ata o óso máis alto do cranio. E de todos é sabido que a dor e o bo humor son incompatibles. De feito, o mal xenio das persoas reumáticas é mundialmente coñecido. O récord Guinness de cabreo posúeo un ruso. Defende título desde o ano 1996. Permaneceu encabuxado noventa e tres días, co cello engurrado mesmo cando durmía. Dedicábase a rosmar e a protestar sen descanso, arremetendo contra todo aquel que se cruzaba no seu camiño. E, por suposto, durante eses noventa e tres días non sorriu nin unha soa vez. Cousa das néboas internas. Pero deixemos tranquilos os reumáticos, que bastante teñen con aturar o seu propio malhumor. Interésame falar doutra clase de persoas, desas que son imaxinativas, ocorrentes e cunha chispa tal que poderían acender un misto só con concentrar toda a enerxía na súa mirada. Así era Noa, unha nena soñadora e creativa. Contaba con nove anos e de maior quería ser astronauta, só para chantar na lúa unha bandeira coas palabras: NOA, A NENA EXPLORADORA, ESTIVO AQUÍ. A nosa amiga tiña unha irmá pequena chamada Sofi. Con tan só seis anos, as ideas de Sofi estaban bastante claras: de maior sería futbolista ou política. As dúas formaban un equipo fantástico. Malia que ás veces discutisen por cousas de irmás, queríanse pola vida.

			Sería marabilloso poder afirmar que o mundo está cheo de persoas xeniais, coma Noa e Sofi; que é raro atopar xente ruín e aproveitada. Mais dicir tal cousa sería mentir, e as mentiras non levan a ningunres. Pero xa está ben de enredos, vaiamos á cerna da historia: todo empezou un luns, que é o mellor día da semana para que sucedan cousas. As dúas irmás saíron tarde para o cole. Non foi culpa delas. A moza que viña axudar na casa e poñerlles o almorzo polas mañás, logo de que os seus pais marchasen ao traballo, non apareceu. Noa tivo que facerse cargo de todo: axudar a Sofi a vestirse, facerlle a coleta, quecer o leite, coller as galletas e os cereais no chineiro, ter conta de que almorzase todo, preparar as bolsas da merenda, arrombar as mochilas… unha lata. Sobre todo para unha nena de nove anos. Malia os atrancos, saíulle todo bastante ben, agás por un detalle: deixou atrás o libro que tiña que devolver na biblioteca do cole aquela mesma mañá. Decatouse cando xa percorreran a metade do camiño. Como perderan o bus, non lles quedou outra que botar a andar. A escola non distaba moito da casa, uns vinte e cinco minutos camiñando ao paso de Sofi, mais se daban volta para coller o libro chegarían tardísimo, así que Noa decidiu que tanto tiña. Seguro que se llo explicaba á mestra encargada da biblio, dona Úrsula (máis coñecida entre os nenos como a Caniche), comprendería a situación. Era unha señora con malas pulgas e alerxia aos nenos, pero naquela ocasión Noa tiña unha xustificación de peso para non devolver o libro. Ou non.

			—Non me veñas con andrómenas! –berroulle dona Úrsula lanzando alustros polos ollos, cando intentou explicarlle que esquecera o libro–. Estás castigada sen recreo. Ponte aí de pé, contra a parede. E nada de levar libros desta biblioteca ata que pase un mes. A ver se así aprendes, cerebro de mosquito!

			A cousa que máis lle gustaba no mundo a Noa era ler. Visitaba a biblioteca varias veces todas as semanas. Collía prestados libros que devoraba na casa coma se fosen un delicioso pastel de chocolate e crema, e devolvíaos sempre cando lle correspondía. Mírese por onde se mire, aquel castigo era inxusto.

			—Un mes? –protestou a futura astronauta–. Pero se sempre nos estades insistindo en que temos que ler, que é bo para a cabeza, para o vocabulario e para a vida. Como pode unha bibliotecaria castigar a unha nena sen libros? Iso non ten sentido –razoou, pensando en que con aquel argumento a dona Úrsula non lle ía quedar outra que mudar de opinión.

			—Demo de nena! –espetoulle a Caniche cos pelos todos de punta pola rabia–. Serás insolente! Pois que saibas que eu non aturo as insolencias. O mes acaba de transformarse en dous meses sen libros. Atrévete agora a retrucar –engadiu, cravándolle a mirada coma se a odiase con cada célula do seu corpo.

			Na biblioteca fíxose o silencio. O rebumbio habitual do recreo cesou. Todos os nenos calaron de súpeto ao ver a Caniche fóra de si e cos pelos de punta. Non entendían por que se poñía desa maneira. A fin de contas, o que sucedera non fora tan grave. Noa tan só esquecera devolver un libro.

			Ao chegar a este punto, a rapaza notou a presenza de Sofi. O seu xeito de respirar cando estaba nerviosa era inconfundible. A pequena tiroulle da manga da chaqueta para facerse notar.

			—Noa, que paza? –bisbou temerosa.

			Cando se asustaba, non era quen de pronunciar o ese e falaba así de raro.

			—A túa irmá está castigada sen recreo e sen libros por cerebro de mosquito e por insolente! –contestoulle dona Úrsula, cun inmenso desprezo.

			—Noa non ten cerebro de mozquito. Ela é moi lizta. 

			—A calar! Empeza a picarme todo o corpo –rosmou a Caniche rascando os brazos con nerviosismo–. Esta maldita alerxia outra vez. Veña, fóra de aquí, que me produces urticaria –espetoulle a Sofi–. Que corra o aire!

			Os ollos da pequena enchéronse de bágoas. Que mal lle sentaron as palabras da bibliotecaria! Noa, que ante todo era unha nena comprensiva e sensible, indignouse. Dona Úrsula non tiña dereito a botar a Sofi da biblioteca, nin tampouco a falarlles daquel xeito. Quería dicirlle a aquela señora todo o que pensaba dela e da súa forma de tratalas, mais as únicas palabras que lle saíron foron as seguintes:

			—Estar nesta escola é como estar cunha cobra dentro dunha gaiola.

			A frase non era dela. Precisamente, léraa no libro que esquecera na casa. Unha historia marabillosa sobre unha nena moi lista con poderes máxicos.

			Dona Úrsula, ao escoitar aquilo da boca de Noa, trastornouse por completo. Púxose vermella, logo branca e despois azul. Todos os nenos pensaron que ía empezar a botar escuma velenosa pola boca, mais por fortuna iso non chegou a suceder.

			—Á directora! –bramou, cos ollos incendiados pola ira.

			Noa agarrou a Sofi da man e saíron da biblioteca moi doídas e tamén algo asustadas. Se a Caniche tiña malas pulgas, a Buldog era a reencarnación do diaño. Non en van eran irmás.

			—Que lle paza a eza meztra? –preguntoulle Sofi a Noa–. Por que noz tratou tan mal?

			—Debe ser reumática –razoou ela, que non lle atopou outra explicación a semellante comportamento.

			—E por que ze razcaba tanto?

			—Porque a saber cantas semanas leva sen pasar pola ducha –díxolle en broma, para facela rir.

			Noa petou na porta do despacho da Buldog, mais alí non había ninguén. 

			—E agora que facemoz?

			—Agardar aquí un anaco, ata que regrese, e aguantar a reprimenda. Non te preocupes, que ti non fixeches nada –engadiu, tratando de tranquilizar a Sofi–. Sairemos desta, xa verás.

			—E ze marchamos? –preguntoulle a pequena, que estaba realmente asustada–. Podemoz dicirllez a mamá e papá que me empezou a doer a barriga ou que me deu un ataque de azma e decidichez levarme para a caza correndo.

			Que lista era Sofi! Noa tiña sempre a sensación de que ser a irmá maior era o mesmo que ser unha especie de nai pequena, pero aprendía daquela cativa todos os días. Dirixiu unha rápida mirada ao exterior. O carteiro acababa de entrar no recinto da escola deixando o portal aberto. A idea de Sofi parecíalle máis brillante a cada segundo. Tiñan a saída tan preto…

			—Agora ou nunca –bisbou Noa, co corazón latexando a ritmo de pum-pum-pum.

			Agarrou a man de Sofi con decisión e díxolle en voz baixiña:

			—Marchamos para a casa. Veña, corre!

			Así foi como as dúas irmás, mesturándose coa rapazada que xogaba no patio, saíron do colexio sen que ninguén se decatase. Nin a bibliotecaria, nin os seus compañeiros de clase. Nin sequera a mestra á que lle tocaba vixiar o patio, coa que estiveron a piques de tropezar na súa carreira desenfreada cara á liberdade.

			Noa sentía que voaba sobre o asfalto. Os seus pés tiñan ás e ela era unha pomba branca, arriba, no ceo. Fixérano, fuxiran do cole! Nunca antes foran así de atrevidas. En condicións normais asumirían a reprimenda da directora e o castigo sen retrucar. Mais dona Úrsula fora tan inxusta con elas que non podían aceptalo. Rebeldía!

			—Somos libreeeeeeeeeees! –berrou Noa, sen deixar de correr e de tirar da súa irmá, que por momentos semellaba quedar atrás.

			Agardou a resposta de Sofi ao seu grito magnífico e liberador. O normal nunha situación coma esa sería que a pequena a acompañase cunha frase coma esta: «Ata nunca, rabudas!» Ou estoutra: «Que vos dean morcillas, malditas!» Mais Sofi non dixo ren. Estrañada polo silencio da súa irmá, Noa detívose. 

			—Sofi! –exclamou ao vela coa cara acendida coma un semáforo. 

			A nena afogaba. Cada vez que intentaba respirar emitía un ruído agudo que a poñía moi nerviosa. 

			—Sofi, perdoa! É culpa miña, que botei a correr coma unha tola –desculpouse Noa mentres abría a mochila da súa irmá para coller o inhalador–. Veña, dálle unha chufletada.

			A nena levara varios sustos, pero desde que a doutora lle dixera que era asmática e que non podía separarse do inhalador, sentíase algo máis segura. Polo menos, se lle daba un ataque, tiña aquel medicamento máxico que a axudaba a respirar.

			—Chufletada! –exclamou Sofi cando, por fin, logo de varios minutos de nervios, recuperou o alento.

			E botou a rir. Ela mesma inventara aquela palabra e facíalle moita graza cada vez que a empregaban na casa.

			—Estás mellor?

			—Estou, si. Pero non corras, porfa!

			Nese intre, un ruído semellante a unha roda de petardos estourando no interior dunha lavadora fixo que concentrasen as miradas na estrada. Ao lonxe achegábase aquela veciña inglesa tan estrafalaria, montada no seu vehículo. A muller detívose, apagou o motor e baixou. 

			—Estás ben, rapariga? –preguntoulle a Sofi despois de dirixirlle unha mirada ao inhalador.

			—Si. Deille unha chufletada ao medicamento máxico e xa respiro de marabilla –explicoulle.

			—Ese medicamento non servirá tamén para amañar motores de vapor, verdade? –inquiriu a muller sinalando o motor do seu vehículo–. Como dis que é máxico…

			Sofi non entendeu a pregunta e quedou mirando para ela cos ollos moi abertos, fitándoa con toda a súa atención.

			—Encántame o seu vestido, o seu sombreiro e o parche do ollo –confesoulle a nena.

			—Pois debes ser das poucas persoas desta vila á que lle gusta o meu atavío! Eu son a señorita Bubble. Encantada de coñecerte, Sofi.

			Noa quedou petrificada. Como podía saber aquela muller o nome de Sofi? Sería certo aquilo que dicían na vila de que era unha meiga que secuestraba nenos para cortalos en anacos, atravesalos con paus de espeto e logo merendalos diante da cheminea do seu salón?

			—E ti es Noa, verdade? –preguntoulle a señorita Bubble mirándoa aos ollos.

			—Si, son Noa –contestou ela con certo temor–. Pero como sabe vostede os nosos nomes?

			A señorita Bubble sinalou o parche que cubría o seu ollo esquerdo antes de dicir:

			—Porque son moi observadora.

			Que rara é esta muller, pensou Noa. Pero, ao mesmo tempo, parecíalle moi interesante e sofisticada. Non había máis que vela. Levaba un vestido dos de antes. Bonito era ben bonito. De cor negra, con grandes mangas que semellaban inflarse sobre os ombreiros, moi cinguido á cintura e cunha saia espectacular. Tiña moito voo e remataba nun volante de encaixe granate. Cando se movía, por exemplo ao baixar do seu coche, deixaba ver as enaguas de tule que levaba por debaixo. O conxunto completábase cunhas medias de raias, unhas luvas de raso ata o cóbado e un sombreiro con forma de cheminea.

			—Non lle molesta o vestido para conducir o seu coche? –preguntoulle Sofi.

			A señorita Bubble sorriu, divertida.

			—En absoluto! Se de algo estou orgullosa é do deseño deste vehículo. Chámase Flash Bubble. É comodísimo. Das miñas mellores creacións. 

			—Deseñouno vostede? –interveu Noa, incrédula.

			—Claro que si –contestoulle ela–. Como tantas outras cousas. Son inventora e mecánica.

			Noa fitou o Flash Bubble e chegou á conclusión de que a muller dicía a verdade. Xamais vira nada igual. Para empezar, tiña tres rodas. O asento era un sofá de tres prazas de veludo granate cun oco onde había un parasol violeta. Enriba da roda traseira, unha pequena plataforma sostiña un barril cheo de cables e termóstatos dourados. Dous enormes tubos de escape elevábanse a un lado e outro do barril. Eran coma pequenas chemineas antigas, rematadas en punta. O guiador tiña incorporado un timbre de bucina. Había que apertar unha especie de cogombro de goma negra e o son saía por unha boca dourada que imitaba unha flor. Noa decatouse de que no asento, xusto na parte onde a condutora apoiaba a cabeza, estaba bordado en negro o nome de Lady Bubble.

			A muller levantou o asento, deixando á vista un compartimento secreto. Alí, entre outras cousas, gardaba unha caixa de ferramentas. Colleu unha chave inglesa, un desaparafusador e unha especie de trompeta e púxose mans á obra.

			—O tubo dereito está atascado –rosmou afrouxando os parafusos que pechaban a tapa do barril–. Semella que vou lanzando petardos pola rúa. Xa me teñen bastante manía os veciños desta vila, como para buscar máis problemas!

